
um ráðstafanir gegn tóbaksreykingum.

Flm.: Lúðvík Jósefsson.

Alþingi ályktar að skora á ríkisstjórnina að beita sér fyrir öflugri fræðslu-
starfsemi um skaðsemi tóbaksreykinga.

Leítað skal til samtaka lækna og kennara um samstarf svo og til góðra
fyrirlesara.

Ráðstafanir skulu gerðar til þess, að sem flestir skólar í landinu séu heimsóttir
og í þeim fluttir fræðandi fyrirlestrar og kvikmyndir sýndar til aðvörunar við
hættum þeim, sem tóbaksreykingum eru samfara.

Heimilt er að verja úr ríkissjóði allt að 2 milljónum króna á yfirstandandi ári
til framkvæmda samkv. tillögu þessari.

Greinargerð.
Fyrir rúmu ári flutti ég tillögu á Alþingi um að heimila ríkisstjórninni að

verja úr ríkissjóði einni milljón króna til baráttu gegn tóbaksreykingum æskufólks.
Nokkru áður höfðu læknar í Bretlandi sent frá sér skýrslu um skaðsemi tóbaks-
reykinga og augljóst samband, sem væri á milli mikilla sígarettureykinga og
krabbameins í lungum. Brezk stjórnarvöld höfðu tekið upp allmikla baráttu gegn
reykingum æskufólks og fréttir bárust um hliðstæðar ráðstafanir frá öðrum löndum.
Tillaga mín var þó felld á Alþingi.

Enn á ný hafa borizt fréttir af athyglisverðum skýrslum erlendis frá um hættur
þær, sem eru samfara miklum sígarettureykingum. Að þessu sinni hafa mesta athygli
vakað rannsóknir, sem gerðar hafa verið í Bandaríkjunum og fullkomlega stað-
festa það, sem áður hafði komið fram um samband tóbaksreykinga og ýmissa
hanvænna sjúkdóma.

Allir þeir, sem rannsakað hafa þessi mál, eru á einu máli um nauðsyn þess,
að dregið verði sem mest úr reykingum æskufólks. Vegna þess eru þegar gerðar
mjög öflugar ráðstafanir í mörgum löndum til þess að koma sem mest í veg fyrir
tóbaksreykingar unglinga. Í mörgum löndum eiga stjórnarvöld landsins beinan þátt
í slíkum ráðstöfunum.

Góður árangur hefur náðst í ýmsum tilfellum í baráttunni gegn sígarettureyk-
ingum æskufólks. Áhrifa af hinum eindregnu og ákveðnu niðurstöðum læknavís-
indanna um skaðsemi tóbaksreykinga gætir líka í vaxandi mæli. Þannig er t. d.
talið, að sígarettureykingar hafi minnkað um 20-25% í flestum ríkjum Bandaríkj-
anna á fyrstu tveimur mánuðum þessa árs, eða síðan læknaskýrslan þar kom fram.

Hér á landi hafa tóbaksreykingar mjög farið í vöxt á síðustu árum, og alvar-
legast er, hve mikið af ungu fólki venur sig á tóbaksnotkun. Hér er því brýn nauðsyn
á, að hafizt sé handa um baráttu gegn sígarettureykingum og alveg sérstaklega
gegn reykingum æskufólks. Hér verður ríkisvaldið að hafa forustuna. Það verður
að leggja fram fé til þessarar baráttu, enda er hér um að ræða baráttu til þess að
koma í veg fyrir sjúkdóma og vanheilsu uppvaxandi kynslóðar.

Með tillögu þeirri, sem hér er flutt, er lagt til, að ríkisstjórnin beiti sér fyrir
því, að hafin verði sókn gegn tóbaksreykingum í landinu, og áætlað er að verja
á yfirstandandi ári úr ríkissjóði um 2 milljónum króna til slíkrar starfsemi. Ráð-
gert er að beita fræðslustarfsemi eins og kostur er og fá til liðs í slíku starfi lækna
og kennara og góða fyrirlesara. Þá er sjálfsagt að notfæra sér kvikmyndir, sem til
eru, til upplýsinga og skýringa um þessi mál.

Enginn vafi er á, að ef stjórnarvöld landsins vildu taka með alvöru og einlægni
á þessu vandamáli, þá mætti ná miklum árangri. Það er von mín, að svo muni verða.


